
ABSTRAK

Kajian ini bertujuan untuk mengenalpasti persepsi sosial guru tentang
program pembaikan prestasi sekolah dan kaitannya dengan beban tugas guru di
daerah Kluang, Johor. Kajian ini menggunakan kaedah tinjauan dan data diperolehi
daripada kaedah soal selidik yang menggunakan skala Likert lima mata bagi persepsi
sosial guru dan bagi bahagian beban tugas guru diukur dengan mengira jumlah masa
seminggu yang digunakan bagi melakukan sesuatu jenis kerja. Populasi kajian adalah
1461 orang guru daripada 41 buah sekolah kebangsaan di Daerah Kluang. Sampel
kajian terdiri daripada 306 orang guru yang dipilih secara rawak. Data diproses
melibatkan statistik deskriptif dan statistik inferensi. Hasil kajian mendapati persepsi
sosial guru tentang program pembaikan prestasi sekolah adalah tinggi (min= 4.04).
Didapati tidak terdapat perbezaan yang signifikan persepsi sosial guru apabila
dikaitkan dengan jantina, taraf perkahwinan, status jawatan, jawatan pentadbiran,
taraf sekolah dan sebagai guru kelas. Kajian juga mendapati tidak terdapat perbezaan
yang signifikan antara beban tugas guru dengan jantina, taraf perkahwinan, status
jawatan, jawatan pentadiran, taraf sekolah dan sebagai guru kelas. Analisis dari ujian
Korelasi Pearson menunjukkan terdapat hubungan yang tinggi yang berbentuk
songsang antara persepsi sosial guru dengan purata saiz kelas (nilai r = -0.96*) dan
terdapat hubungan yang sederhana antara beban tugas rasmi dengan beban tugas
bukan rasmi (nilai r = 0.42**). Dapatan kajian ini menunjukkan guru-guru
memberikan respons positif bahawa program pembaikan prestasi sekolah itu baik
tetapi tidak ada hubungan yang signifikan dengan beban tugas guru.



ABSTRACT

The purpose of this study is to investigate teachers’ perception on the school
improvement program and significant relationship to teachers’ workload in the
Kluang district. Research instrument used is questionnaire to observe the teachers’
perception on the school improvement program and significant relationship to
teachers’ workload. A total of 306 from populations of 1461 primary teachers are
chosen to be respondents. Data that has been collected is analyzed using SPSS 17.0
to find the mean, frequency, percentage and standard deviation, while t-test, ANOVA
and Pearson Correlation Coefficient are used to analyze the hypothesis. The findings
showed that the teachers’ social perception on school improvement was high (mean=
4.04). Meanwhile, there was no significant differences teachers’ social perception
with gender, marital status, job status, administrative position, school status and
classroom teacher. Apart from that, there was an inverse correlation between
teachers’ social perception with class size (r= -0.96*) and there was a moderate
relationship between official and non-official workload (r= 0.42**). In conclusion,
teachers had a positive view on school improvement program but it was not

significantly related to teachers’ workload.

BAB 1

PENGENALAN

1.1 Pendahuluan

Pendidikan di Malaysia merupakan satu isu yang sentiasa mendapat perhatian
semua pihak. Menyedari kepentingan pendidikan kepada masyarakat, pelbagai
institusi pendidikan seperti pra sekolah, sekolah, institusi pengajian tinggi, pusat-
pusat latihan vokasional, pusat-pusat tuisyen dan sebagainya diwujudkan bagi
memenuhi permintaan rakyat Malaysia yang dahagakan ilmu pengetahuan. Antara
institusi pendidikan yang penting dan sering mendapat perhatian ibu bapa ialah

sekolah.

Sekolah berasal daripada bahasa Inggeris iaitu school yang diambil daripada
bahasa Yunani yang membawa maksud masa lapang atau leisure. Sekolah ialah
institusi pendidikan yang berbentuk formal di mana ia boleh membentuk pemikiran,
tingkah laku dan sikap murid-murid bagi melahirkan generasi seimbang baik dari
segi mental dan rohani. Kewujudan sekolah adalah disebabkan desakan atau
perubahan sosial, keperluan ekonomi dan juga negara. Seperti institusi lain, sekolah
merupakan institusi yang amat penting. Tanpa sekolah, masyarakat akan menjadi
mundur dan buta huruf. Di Malaysia, semua rakyatnya diwajibkan untuk ke sekolah.
Syarat ini telah bermula sejak tahun 1900-an lagi dan rakyat berhak untuk mendapat
pendidikan percuma sekurang-kurangnya 9 tahun (Mohd Salleh Lebar, 2007).

Akhbar Berita Harian bertarikh 23 Mac 2010, menyatakan Timbalan Perdana
Menteri yang juga Menteri Pelajaran pada ketika itu, Muhyiddin bin Yassin berkata
Program Pembaikan Prestasi Sekolah mengandungi dua intipati utama iaitu toolkit

pembangunan prestasi sekolah (SIT) bagi menganalisis kekuatan dan kekurangan



20

sesebuah sekolah berdasarkan kepimpinan, guru, murid dan ibu bapa serta

infrasruktur.

Hasil daripada analisis SIT itu setiap sekolah akan merangka dan merancang
Pelan Pembangunan Prestasi sekolah masing-masing dan akan diserahkan kepada
kementerian untuk dianalisis bagi menentukan pelan terbaik untuk sekolah itu.
Pemilihan Sekolah Berprestasi Tinggi (SBT) akan dilakukan secara berperingkat
kerana sekolah yang terlibat perlu melalui proses tertentu bagi memastikan mereka

benar-benar layak.

Pada masa ini kementerian masih mengekalkan 20 SBT kerana menjaga
kualiti, ini kerana kementerian tidak ingin memberi kelayakan dengan mudah kepada
sekolah yang tidak layak. Sekolah perlu memenuhi kriteria yang tinggi. Faktor
kewangan juga perlu diambil kira kerana kementerian sendiri menghadapi masalah
kekangan kewangan memandangkan sekolah-sekolah yang telah mendapat status
SBT perlu dibantu bagi mereka mempertahankan kedudukan mereka sebagai SBT.

Pembaikan sekolah membawa maksud menjadikan sekolah sebagai tempat
yang selesa dan lebih baik untuk pengajaran dan pembelajaran. Kayu pengukurnya,
bergantung kepada perubahan pada dua peringkat iaitu, peringkat sekolah dan juga di
dalam bilik darjah. Komitmen sekolah perlu bagi mencapai kehendak dan keperluan
murid, ibu bapa dan ahli-ahli yang lain. Kiranya pembaikan sekolah itu merujuk
kepada pendekatan yang sistematik untuk meningkatkan kualiti sekolah. Sekolah
menjalankan program pembaikan sekolah mengikut keperluannya dan wawasan

warganya, mengikut acuannya sendiri.

Sekolah yang berkesan mengesan kemajuan murid secara sistematik melalui
pengesanan yang teratur iaitu setiap pengetua dan guru mengawasi kemajuan murid
berpandukan kepada kehendak dan objektif pengajaran. Di sekolah berkesan murid
digalakkan bertanggung jawab sepenuhnya menguruskan kegiatan seharian mereka
seperti menjaga alat-alat kemudahan sekolah dan buku mereka. Sementara kerja
rumah dan latihan diperbanyakkan dan diperiksa oleh guru. Keutamaan adalah
terhadap prestasi akademik yang tinggi dan murid digalakkan belajar dengan
bersungguh-sungguh untuk berjaya. Murid yang berjaya akan diberi penghargaan
serta maklum balas yang cepat dan berterusan terhadap prestasi murid berkenaan.

Di sekolah yang berkesan murid juga memainkan peranan penting berbanding
guru. Oleh itu, sekolah perlu beri keyakinan kepada murid bahawa mereka
bertanggung jawab sepenuhnya terhadap pelajaran mereka. Dalam kajian yang telah
dibuat oleh Rahimah et. al., (1996) di dalam kertas kerja yang bertajuk ‘Towards
Developing a Profile of Effective and Less Effective School’ , mereka telah
menjawab persoalan apakah yang telah digunakan sebagai ukuran kepada
keberkesanan sekolah. Berdasarkan hasil kajian, mereka berpendapat bahawa
keberkesanan sekolah selalunya diukur dari segi output atau hasil persekolahan yang

lazimnya dikaitkan dengan pencapaian akademik pelajar.

Sistem pendidikan sekarang telah berkembang dengan pesat seiring dengan
kehendak Kurikulum Standard Sekolah Rendah (KSSR) dan Kurikulum Standard
Sekolah Menengah (KSSM). Secara tidak langsung kurikulum standard ini telah
menyebabkan beban tugas guru yang sedia ada bertambah terutama dalam
penyediaan alat bantu mengajar, bahan-bahan pengajaran dan persediaan mengajar.
Guru-guru hari ini bukan sahaja bertugas di dalam bilik darjah malah dalam masa
yang sama juga menjalankan tugas-tugas yang berkaitan dengan perkeranian dan ko-
kurikulum. Guru juga perlu memastikan kelicinan program di pelbagai peringkat

sama ada di sekolah, daerah atau negeri.

1.2 Latar Belakang Masalah

Rancangan Malaysia Kesepuluh (2011-2015) mencatatkan modal insan
sebagai pelaburan yang terpenting. Kelayakan pendidikan yang tinggi menyokong
pembangunan pengetahuan dan inovasi. Dalam tempoh ini, kerajaan akan mengguna
pakai rangka pembangunan modal insan yang bersepadu yang akan meningkatkan
pengetahuan dan kemabhiran rakyat bermula daripada pendidikan awal kanak-kanak,
pendidikan asas, pendidikan tertiari sehingga ke alam pekerjaan. Bermula dengan
rombakan sistem pendidikan untuk meningkatkan prestasi pelajar dengan signifikan,
meningkatkan kemahiran rakyat untuk meluaskan kebolehpasaran dan menyusun

pekerjaan untuk menjadikan Malaysia negera berpendapatan tinggi.

Bagi mencapai cita-cita tersebut Program Pembaikan Prestasi Sekolah yang

dilancarkan pada April 2010 merupakan usaha yang menyeluruh dengan harapan dan

cabaran yang tinggi, serta meningkatkan motivasi dan sokongan kepada sekolah
awam untuk mengukuhkan prestasi pelajar, khususnya sekolah berprestasi rendah

yang amat memerlukan bantuan.

Program ini mengandungi elemen-elemen yang berikut:

1.2.1 Penyenaraian Kedudukan Prestasi Sekolah

Setiap tahun semua sekolah akan dinilai dan disusun mengikut kedudukan
pencapaian prestasi. Penjelasan terperinci berkenaan penarafan prestasi akan
dimaklumkan kepada sekolah untuk meningkatkan pemahaman dan ketelusan
terhadap kaedah penilaian yang dibuat. Langkah ini bertujuan mendorong sekolah
untuk mencapai prestasi yang lebih baik dan membolehkan Kementerian Pelajaran

Malaysia menyalurkan sumber kepada sekolah yang amat memerlukan sokongan.

1.2.2 Pelan dan Instrumen Penambahbaikan Sekolah

Pelan dan Instrumen Penambahbaikan Sekolah akan dilaksana di semua
sekolah awam sebagai alat sokongan untuk membantu sekolah membuat
penambahbaikan. Instrumen ini akan memberi gambaran menyeluruh kepada guru
besar dan pengetua tentang prestasi sekolah masing-masing untuk menentukan isu
yang perlu ditangani mengikut keutamaan serta menyediakan pelan tindakan
selanjutnya. Sekolah akan merangka pelan penambahbaikan sebagai asas bagi
memantau kemajuan dan membantu Kementerian Pelajaran Malaysia menyediakan

sokongan yang sesuai untuk menjayakan pelan tersebut.

Infrastruktur dan kemudahan asas seperti bekalan elektrik, air, sanitasi dan
alat bantuan mengajar adalah asas kepada peningkatan prestasi pelajar. Kerajaan
komited bagi menyediakan kemudahan dan infrastruktur asas ini kepada semua
sekolah. Sebagai sebahagian daripada Program Pembaikan Prestasi Sekolah, kerajaan
akan terus memberi fokus kepada penyediaan kemudahan dan infrastruktur di

sekolah yang amat memerlukan sokongan.

Akhbar Berita Harian bertarikh, 14 November 2011, menyatakan cadangan
kerajaan untuk melaksanakan program perintis sistem kerja sembilan jam bagi guru

mulai Januari 2012 yang ditolak Kesatuan Perkhidmatan Perguruan Kebangsaan

(NUTP) menjadi isu terbaru yang hangat dibincangkan kelompok keguruan sekarang.
Bagi kesatuan terbabit, cadangan menetapkan tempoh waktu kerja bagi guru adalah
sesuatu yang tidak boleh diterima. Alasan bagi menyokong pendirian ini ialah tugas
guru tidak tamat selepas waktu persekolahan. Kementerian Pelajaran pula mahu guru
bersikap terbuka terhadap cadangan itu. Timbalan Menteri Pelajaran pada ketika itu,
Dr Wee Ka Siong memberi kenyataan bahawa program perintis itu hanyalah kajian
awal yang membabitkan 5,000 guru di empat negeri. Sama ada ia dilaksanakan atau
sebaliknya kepada keseluruhan warga perguruan belum dimuktamadkan dan

bergantung kepada hasil kajian itu yang mengambil masa enam bulan.

Program perintis itu seperti dijelaskan beliau adalah sebahagian daripada
usaha menangani isu beban tugas guru yang dikatakan semakin berat sekarang. Isu
beban tugas guru ini memang sukar difahami masyarakat umum melainkan ada
dalam kalangan keluarga atau rakan mereka terbabit dalam kerjaya itu. Tidak seperti
kebanyakan kerjaya lain, tugas guru tidak terikat kepada waktu persekolahan. Selain
terpaksa membawa kerja balik ke rumah, guru kadang kala terpaksa membuat kerja
yang tidak ada kaitan dengan tugas mengajar seperti menghadiri mesyuarat sekolah,
mengikuti program peringkat daerah atau peringkat negeri atau wakil pengetua atau

gurubesar.

Di samping itu, para guru juga terpaksa melakukan penyeliaan dan bimbingan
aktiviti kokurikulum seperti persatuan, sukan dan badan beruniform. Ini tidak
termasuk mengiringi pelajar menyertai program di luar sekolah yang mungkin
mengambil masa beberapa jam mahupun beberapa hari. Semua ini dilakukan tanpa
kemudahan bayaran lebih masa, tuntutan perbatuan yang dicatu mahupun lebihan
masa yang digunakan untuk tugas rasmi diganti sebagai cuti rehat pada keesokan
harinya. Namun, bagi kebanyakan guru, beban itu tidak pernah dipertikaikan kerana
menyedari mereka sudah memilih kerjaya yang tanggungjawabnya menjangkaui
waktu kerja. Walaupun begitu penyelesaian harus dicari bagi meringankan beban ini
kerana lambat laun ia akan menjejaskan kesihatan dan kecergasan guru itu sendiri,
selanjutnya memberi kesan negatif kepada murid. Sewajarnya Kementerian Pelajaran
Malaysia mengambil kira kebajikan guru dalam menilai buruk baiknya penetapan

waktu kerja sembilan jam ini sebelum membuat keputusan untuk melaksanakannya.

1.3  Pernyataan Masalah

Kajian ini akan menjawab persoalan “Apakah persepsi sosial guru tentang
program pembaikan prestasi sekolah dan kaitannya dengan beban tugas guru”.
Permasalahan asas dalam kajian ini ialah menganalisis persoalan beban tugas guru
dan kaitannya dengan persepsi sosial terhadap program Program Pembaikan Prestasi
Sekolah. Dalam konteks ini, guru dianggap sebagai tunggak pelaksana sistem
pendidikan negara. Peranan guru dan institusi pendidikan formal amat penting dalam
proses pengajaran dan pembelajaran. Boleh dikatakan kekuatan dan keberkesanan
sistem pendidikan bergantung kepada keberkesanan dan kualiti prestasi para guru.
Melalui penelitian permasalahan asas ini diharapkan dapat dikemukakan fakta-fakta
penting yang boleh mengukuhkan atau menyangkal kenyataan persepsi sosial guru
tentang Program Pembaikan Prestasi Sekolah dengan kaitannya dengan beban tugas

guru.

1.4 Objektif Kajian
Objektif kajian ini adalah bertujuan untuk:

i Mengenalpasti persepsi sosial guru terhadap Program Pembaikan

Prestasi Sekolah.

ii. Mengenalpasti beban tugas guru

iii. Mengenalpasti kaitan beban tugas guru dan persepsi sosial guru

tentang Program Pembaikan Prestasi Sekolah.

1.5  Persoalan Kajian

Bagi mencapai objektif kajian yang ditetapkan, persoalan-persoalan berikut

akan menjadi panduan pelaksanaan kajian ini:

I. Apakah persepsi sosial guru terhadap Program Pembaikan Prestasi
Sekolah?

ii. Apakah beban tugas guru?

iii. Apakah kaitan beban tugas guru dan persepsi sosial?

1.6 Hipotesis Kajian
Hipotesis kajian ini ialah:

Hipotesis null: Tidak terdapat perbezaan persepsi sosial guru tentang Program
Pembaikan Prestasi Sekolah dan kaitannya dengan beban tugas

guru.

1.7 Kepentingan Kajian

Kajian ini adalah penting kerana ia boleh memberi gambaran sebenar tentang
persepsi sosial guru tentang Program Pembaikan Prestasi Sekolah dan kaitannya
dengan beban tugas guru. Selain itu, kajian ini turut mengenalpasti beban tugas guru
yang wujud di kalangan guru-guru sekolah rendah kebangsaan (SK) dalam
melaksanakan Program Pembaikan Prestasi Sekolah. Dapatan yang diperoleh melalui
kajian ini dapat membantu golongan yang terlibat dalam bidang pendidikan. Mereka
terdiri daripada pihak Kementerian Pelajaran Malaysia, Jabatan Pelajaran Negeri,
Pejabat Pelajaran Daerah, sekolah dan warganya.

Data dan maklumat yang diperolehi daripada kajian ini boleh digunakan sebagai
panduan, pertimbangan atau perbincangan supaya Kementerian Pelajaran Malaysia

membuat pertimbangan untuk mengambil tindakan sewajarnya terhadap beban tugas
yang dihadapi guru., membolehkan pakar mencari langkah alternatif agar Program
Pembaikan Prestasi Sekolah dapat dilaksanakan dengan berkesan oleh sekolah dan
warganya yang terlibat dan membolehkan kursus/program pengajian pendidikan
diadakan bagi membolehkan guru-guru sekolah rendah kebangsaan menerapkan
Program Pembaikan Prestasi Sekolah di sekolah masing-masing. Kajian ini juga
diharapkan dapat membantu guru-guru untuk menilai tahap kesediaan diri mereka
sebelum melaksanakan Program Pembaikan Prestasi Sekolah.Seterusnya, guru-guru
diharap dapat bersedia dan menerima Program Pembaikan Prestasi Sekolah di

sekolah masing-masing.

1.8  Batasan Kajian

Kajian yang dijalankan ini hanya memfokus kepada guru-guru di sekolah
rendah kebangsaan (SK) di Daerah Kluang sahaja. Guru-guru di sekolah rendah jenis
kebangsaan dikecualikan dalam kajian ini. Kajian ini juga tertumpu pada satu Daerah
sahaja dengan mengecualikan daerah-daerah lain. Walaupun semua guru di SK
Daerah Kluang yang dikaji diberi peluang untuk mengambil bahagian dalam kajian
ini namun tidak semua yang mengambil bahagaian. Mungkin jika semua guru di SK
Daerah Kluang mengambil bahagian maka terdapat kemungkinan hasil kajian akan
berbeza. Penilaian terhadap persepsi sosial Program Pembaikan Prestasi Sekolah dan
kaitan dengan beban tugas guru dilakukan menggunakan instrumen di dalam kajian
ini. Mungkin terdapat item-item dalam borang kaji selidik yang kurang atau tidak
difahami oleh responden yang menyebabkan mereka memberikan jawapan-jawapan
yang tidak tepat. Ini merupakan kelemahan utama borang kaji selidik berbanding
kaedah temuduga di mana responden berpeluang bertanya dan mendapat penjelasan
tentang perkara-perkara yang tidak jelas secara langsung. Jawapan-jawapan yang

tidak tepat daripada responden boleh menjejaskan kredibiliti sesuatu kajian.

1.9 Kerangka Konsep Kajian

Kerangka kajian ini berdasarkan interaksi antara individu yang berbeza yang
disarankan oleh Wright dan Neo (1996). Andaian dalam kajian ini ialah guru yang
merasakan tugas guru membebankan akan mempunyai persepsi bahawa Program
Pembaikan Prestasi Sekolah membebankan dan guru yang merasakan tugas guru
tidak membebankan mempunyai persepsi Program Pembaikan Prestasi Sekolah ini

tidak membebankan

T

Kebolehan

Rajah 1.1: Kerangka Model Kajian

Prestasi
Individu

1.10 Definisi Istilah
1.10.1 Persepsi sosial

Definisi mengenai persepsi telah banyak dikemukakan oleh para ilmuan,
antaranya Bruner, (dalam Irmawati,2004) menyatakan bahawa persepsi adalah proses
kategorisasi. Individu dirangsang oleh objek, subjek, peristiwa dan lain-lain. Individu
bertindak balas dengan mengaitkan salah satu kategori (golongan) objek atau
peristiwa. Proses ini berjalan aktif sehingga seseorang dapat mengenali atau memberi
erti kepada sesuatu yang dilihat dan didengar. Persepsi jenis ini bersifat inferensial

serta berubah-ubah.

Menurut Moates et. al., (1980) persepsi adalah proses penentu stimulus yang ada
pada diri seseorang, maksudnya persepsi bagi seorang individu adalah bergantung

dari jenis maklumat yang diterima daripada persekitaran. Jadi, untuk menentukan

maksud dari persepsi bagi seseorang bergantung dari stimulus atau kejadian yang
dirasakan seseorang, di mana dalam hal ini terjadi hubungan antara stimulus
persekitaran dengan pengetahuan yang dimiliki seseorang.
Persepsi adalah kesediaan individu bertindak balas terhadap objek-objek dan
kejadian-kejadian di persekitaran yang diterima organ tubuh individu sebagai suatu
stimulus (Armanizam, 2006). Chong Peng Hwa (2007) merumuskan bahawa persepsi
berkaitan kognitif yang meliputi objek, tanda-tanda dan orang dari sudut pengetahuan
orang yangberkenaan.

Persepsi mengikut Pareek (1984) dalam Irmawati (2004) merupakan suatu cara
kerja atau proses yang rumit dan aktif, di mana persepsi tersebut terdiri daripada
beberapa proses. Proses tersebut terdiri daripada proses menerima rangsangan,
memilih, mengatur, mendefinisi, menguji, dan memberikan reaksi kepada stimulus
tersebut. Dengan demikian persepsi merupakan penentu yang sangat penting bagi
sikap dan perilaku seseorang. Dari huraian tersebut dapat disimpulkan bahawa
persepsi merupakan suatu proses dalam diri seseorang untuk mengetahui,
menginterpretasikan dan menilai objek atau subjek lain yang dipersepsi; berkaitan
sifat-sifatnya, kualitinya dan kedudukannya, sehingga terbentuklah gambaran
mengenai objek atau subjek yang dipersepsikan.

Selain itu juga persepsi mengikut Najmiah (2006) ialah proses kesedaran
terhadap objek atau kejadian termasuklah diri sendiri. Persepsi juga merupakan
kesedaran dan reaksi terhadap rangsangan yang berkait rapat dengan perasaan dan
deria. Setiap manusia mempunyai tanggapan berbeza terhadap sesuatu perkara.

Ringkasnya setiap manusia mempunyai persepsi tersendiri.

Menurut Kamus Dewan Bahasa dan Pustaka (2002), persepsi merupakan
kebolehan untuk membuat tanggapan terhadap sesuatu yang tidak ketara atau tidak
pasti. Persepsi juga boleh ditakrifkan sebagai sebarang perasaan, pendapat atau

pandangan seseorang individu tentang sesuatu perkara atau peristiwa.

Persepsi menurut kajian ini merupakan satu proses tanggapan, pemahaman
kesedaran individu terhadap penerimaan Program Pembaikan Prestasi Sekolah
sebagai satu pembaharuan untuk penambahbaikan dan melonjakkan sistem

pendidikan negara.

1.10.2 Program Pembaikan Prestasi Sekolah

Program ini adalah program daripada Kementerian Pelajaran Malaysia.
Program ini bagi membantu sekolah-sekolah yang belum mencapai tahap Sekolah
Berprestasi Tinggi melonjakkan prestasi mereka. Program ini bukan sesuatu yang

baru, ianya telah lama diamalkan di Negara-negara maju.

Menurut Ghazali Othman (2001) Program Pembaikan Prestasi Sekolah boleh
ditakrifkan sebagai sekolah yang bukan sahaja mencapai kecemerlangan akademik
yang baik malahan memberi suasana yang selesa dan teratur serta mempunyai rasa
tanggungjawab di kalangan pihak pengurusan, guru-guru dan pelajar-pelajar bagi

mencapai aspirasi yang terkandung di dalam Falsafah Pendidikan Negara.

Pembaikan sekolah membawa maksud menjadikan sekolah sebagai tempat
yang selesa dan lebih baik untuk pengajaran dan pembelajaran. Kayu pengukurnya,
bergantung kepada perubahan pada dua peringkat iaitu, peringkat sekolah dan juga di
dalam bilik darjah. Komitmen sekolah perlu bagi mencapai kehendak dan keperluan
murid, ibu bapa dan ahli-ahli yang lain. Kiranya pembaikan sekolah itu merujuk
kepada pendekatan yang sistematik untuk meningkatkan kualiti sekolah (Hairudin
et.al., 2008)

1.10.3 Beban Tugas

Menurut Kamus Dewan Bahasa dan Pustaka (2000), jumlah tugas yang perlu
dikerjakan oleh proses atau sistem dalam tempoh tertentu.

Menurut Abdul Rahman (2006), beban tugas adalah merujuk kepada tekanan
dan tahap berat tanggungan kerja berdasarkan tugas yang harus dilaksanakan oleh

seseorang guru berdasarkan tugas yang diberi kepada seorang guru.

Merujuk kepada tugas-tugas yang perlu dibuat oleh guru seperti membuat
persediaan mengajar, menyemak latihan pelajar, tanggungjawab terhadap pelajaran
dan pentadbiran: seperti mengisi borang dan lain-lain tanggungjawab yang mesti

dipikul oleh seseorang sepanjang dia bekerja.

1.10.4 Tugas Guru

Tugas guru adalah merujuk tugas yang dinyatakan dalam Pekeliling Kesatuan
Perkhidmatan Perguruan Kebangsaan Semenanjung Malaysia, Bil. (5) dalam KPP
(IP) No. 49 yang bertarikh 13 Julai 1976. Secara khusus tugas dikategori kepada dua

jenis iaitu (i) tugas rasmi dan (ii) tugas bukan rasmi.

Sebahagian tugas dan peranan guru juga didapati dalam buku Panduan Tugas
Staff Sekolah Rendah (2000). Dalam buku tersebut menjelaskan tugas guru sebagai
guru matapelajaran, guru kelas, guru bertugas harian/mingguan, guru penyelaras
kelas, guru buku teks dan guru siar raya. Antara tugas dan peranan guru yang lain
adalah sebagai ahli dalam pelbagai jawatankuasa antaranya ialah jawatankuasa
perancangan sekolah, jawatankuasa kewangan, jawatankuasa harta benda sekolah,
jawatankuasa keselamatan sekolah, jawatankuasa keceriaan sekolah, jawatankuasa
kebajikan murid, jawatankuasa data maklumat dan jawatankuasa kelab staf sekolah.

1.10.5 Guru

Kamus Dewan (2000) mendefinisikan, guru adalah pendidik, pengajar dan
pengasuh. Tiga kategori guru yang dimaksudkan ialah guru terlatih yang sedang
mengajar di sekolah, guru terlatih yang sedang mengikuti kursus dalam perkhidmatan
di institusi latihan perguruan dan guru pelatih yang sedang mengikuti kursus pra

perkhidmatan di institusi latihan perguruan.

